 SEQ CHAPTER \h \r 1Voorbeelddokument 3:
  Grondwet vir Limpopo Evangelisasie Forum  

        (soos goedgekeur op die jaarkonferensie van 28 Mei 2000)

1.
Naam 

Limpopo-Wes Evangelisasie Forum

2.
Doel
Om die uitbreiding van God se Koninkryk in ons onmiddellike omgewing te bevorder deur inter-gemeentelike samewerking. Die presiese omvang van die gebied sal later vasgestel word in ooreenstemming met die deelnemende gemeentes.

3.
Belydenisgrondslag
Die Forum staan op Gereformeerde Belydenis en onderskryf ten minste die Drie Formuliere van Enigheid, t.w. die Nederlandse Geloofsbelydenis, die Heidelbergse Kategismus en die Dordtse Leerreëls.

4.
Werkswyse
4.1
Die Forum sluit wat betref ons evangelisasie-span ons naastenby aan by die metodiek wat gebruik is deur die evangelisasiekantoor van die sinodale VGK kantoor.

4.2
Die Forum koördineer die wyse waarop die evangelisasiespan deur die betrokke gemeentelike sendingaksies benut gaan word ten einde hul gemeentelike inisiatiewe te ondersteun.

4.3
Die Forum kan ook “sendingwerkers” opleiding gee wat beskikbaar gestel kan word vir die bediening in die gemeentelike sendingaksies. Die Forum kan sodanige opgeleide werkers in diens neem.

5.
Regspersoon
Die Forum is ‘n regspersoon en mag eiendom besit en ook bankrekenings open. In geval van ‘n bankrekening sal die tekenmagtiging in alle gevalle by twee persone berus, wat deur die dagbestuur aangewys word.

6.
Affiliasie
Gemeentes en individue affilieer op vrywillige basis by die Forum. Voorsiening kan ook gemaak word vir waarnemerstatus.  Waarnemerstatus kan te enige tyd beëindig word, of omgeskakel word in geaffilieerde status. Affiliasie kan beëindig word na drie maande vanaf skriftelike kennisgewing aan die skriba.

7.
Finansiële bydraes
Ten einde die werksaamhede te finansier, sal geaffilieerdes en individue gevra word om ‘n finansiële bydrae te maak. Elke gemeente of individu besluit self oor hulle bydrae. ‘n Begroting sal deur die dagbestuur opgestel word en die behoeftes sal aan die geaffilieerdes bekend gemaak word. Die Forum het ook die reg om van elders donasies te werf.

8.
Vergaderings
‘n Algemene Konferensie vind minstens een keer per jaar plaas. Algemene kennisgewing en uitnodiging sal vooraf gedoen word.  Geaffilieerdes word hiervan in kennis gestel ten minste ‘n maand voor die tyd. Op hierdie jaarlikse vergadering word die bestuur aangewys en riglyne vir bestuur vasgestel. So ver as moontlik sal besluite op konsensusbasis geneem word. 

9.
Bestuur
Die bestuur en dagbestuur word een keer per jaar aangewys tydens die Algemene Konferensie. Alle handelinge moet geskied met terugrapportering aan die Algemene Konferensie en die Trustees. Die skriba van die bestuur stuur na aflop van alle bestuursvergaderings notules uit aan alle geaffilieerde en belangstellende lede.

Die Bestuur bestaan uit:

Voorsitter

Ondervoorsitter

Skriba

Penningmeester

Veldtogkoördineerder

Drie addisionele lede, wat ander toegewysde take hanteer. Een van die bestuurslede moet ‘n spanlid van die evangelisasie-aksie wees.

Die Dagbestuur bestaan uit:

Voorsitter

Ondervoorsitter 

Skriba 

van die bestuur en moet oor alle sake aan die bestuur terugvoer gee. Die dagbestuur kan lede soos nodig koöpteer om op die dagbestuur te dien. Spoedeisende sake kan deur die dagbestuur afgehandel word, en daar mag van kommunikasiemiddele soos die telefoon hiervoor gebruik gemaak word. 

10.
Trustees
Tydens die (eerste) Algemene Konferensie  word trustees vir die Forum aangewys.

11.
Ontbinding
Die Forum kan ontbind as twee derdes van die Trustees daartoe besluit.

